
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АХТААН АГАБАЛАА ХОЁРЫН ЦЭЦ БУЛААЛДСАН НЬ

	Найраглал

	 

	Б. Бааст орчуулав.

	 

	 

	
ОРШИЛ

	Амьдралдаа үзсэн юмс, санаанд тодхон байнам,

	Ахтаан ах чинь түүнээсээ, өгүүлэхгүй байж болох уу!

	Агабалаатай цэц булаалдсан, нэгэн сүрхий тулаан

	Аюулхай цээжинд одоо ч, юутай илхэн байна вэ!

	Агабалаа арван естэй, баяны анхилхан охин,

	Араб бичиг номтой, жавхаатай яруу найрагч

	Хадам юугаан даган, найр цэнгэл хөөсөөр, би

	Халз тулсан юм түүнтэй, Жайрт1 нэг найр дээр

	Агабалаа Жайрыг донсолгосон, алдар суутай бүсгүй

	Ард олон нь түүнийг, магтан сайшаах нь бахтай

	Алтайн ногоон зуслангууд шаргал өнгөөр халиураад

	Ахтааны сэтгэл хөдөлгөсөн халиун намар байж билээ.

	Өвс ногоо гандавч, мал нэгэнт таргалав

	Усны шувуу цуглаж, алсын аянд зэхэв.

	Залуус газар сайгүй, жороо морьтой холбилзоно

	Шаагьсан айрагт мансууран улаан зээрд царайлна.

	Шинэ намаржаанд гэрүүд мөөгний хүрээ шиг буухад

	Сүр ихт эзнийх нь, хүрээн дунд онцгойрно.

	Онцгой тэр өргөөнд, олны дээдийг авсан

	Өл халзан Би2, Сибизгын3 уянгад мэлмэрнэм.

	Юу ч хийсэн миний, эрх дур гэх аятай

	Ёсорхуу дээдсийн сүрэг, янз бүрийн аягтай

	Халиу, минжин малгай, зарим нь духдуулан ханхалзана,

	Айрагт сунасан гүзээгээ зарим нь илэн янцаглана.

	Эрхт тэдгээр дээдэс, торгон хивс дээр хөрвөөнө

	Энгэр цээжээ задгайлан үргэлж дэвүүрдэн ярвайна.

	Язартал таргалах гэдэг ямар бэрхтэй гай вэ!

	Ямагт аахилж уухилаад яана даа гэм санагдана.

	Дөрвөн улирал дамнуулан ганц морь талхидаг

	Эвий хөөрхий Ахтаан, эдэнтэй хэзээ ч элэгсээгүй

	Алтайн дуучдыг4 цуглуул гэсэн зар үгийн үзүүр

	Ахтааны чихийг дэлссэнээр би тэнд очсон сон.

	Худ, үеэл, танилуудаа их гэр лүүгээ урина

	Хувьтай ерөөлтэй тэд Агабалаад дэлдгэнэн долдгононо.

	Алтайн сүндэр оргил шиг товойж тодроогүй болохоор

	Айтыст5 оролцоно уу байна уу, өөрийн чинь дур гэлээ.

	Агабалаа гэдэг бүсгүйн алдрыг урьд дуулсаан

	Анх тулж уулзсан нь ердөө л өнөөдөр болохоор

	Уралдаан мэтгээн эхэлж ухаан уран илрээгүй байхад

	Улсууд түүнд долигонохоор халаг хүрснийг яана!

	Ааг омог нь сагасан гэнэн гэлхгэр залуус

	Агабалаа хүүхэнд унан, үнхэх шахан магтлаа,

	Ашгүй тэгтэл хүссэн айтыс эхлэх мөч ирлээ

	Хоёр туг хиур хатгасан том тегермект6 орлоо.

	Агабалаа орсон өргөөнд Ахтааны ч толгой багтлаа

	Аав ээжээс дамжсан амарчлах ёсыг ч гүйцэтгэлээ,

	Үзэж харахыг мөрөөдсөн үзэсгэлэнт Агабалааг харлаа

	Үзэх тусмаа чамтай үзэлцэх сэтгэл төрлөө.

	Ухаан оюун болоод уран гоолиг хоолойгоор

	Ус нутгийн түмэндээ од адил гялалзсан

	Эрхэмсэг тэр бүсгүй хивсэн дээр жийн суухдаа

	Эвий хөөрхий намайг эр хүн чинээ бодсонгүй.

	Зөөлөн ултай мась7 гэрийн хаяанаас өмсөхдөө

	Зүрх сэтгэлд ассан хор атаархалд дийлдэн

	Ухаан болоод ур сорих маргаан мэтгээнд урьсан

	Ухаант бүсгүйд ойртон хивсэн дээгүүр алхлав.

	Уран нарийн бэлхүүстэй сайхан хонгор түүний

	Усгал хархан нүд нь гялсхийн гэрэлтэх мөртөө

	Уурлан тачаадсан янзтай дуугаа тэр эхэллээ.

	Уян наалинхай махпалаа8 түшиг болгон дагууллаа.

	 


ЦЭЦ БУЛААЛДСАН ДУУ

	Агабалаа

	Хүзүүгээ харцага шувуу шиг эв говгүй эргэлдүүлээд

	Хэний хэн миний дэргэд, таахалзаж хаахалзаад байна аа?

	Дэг цадиггүй залуу чи цаашаа, тийшээ суугаарай

	Дэвсчиж гишгэчдэг хивс чинь манайд, энд байхгүй!

	 

	Ахтаан

	Агабалаа-ау битгий өвчигнө, наашаа намайг хараач,

	Акиний суман үгээр цээжийг чинь сүлбээд өгье, би

	Алтайдаа Ахтаан чинь, бас ард олондоо нэртэй билээ,

	Ариун хивсийг чинь байтугай аюулхай цээжийг чинь гишгэнэ би,

	 

	Агабалаа

	Налгар сайхан Жайрын дүрэлзсэн гал нь бил ээ, би!

	Найраг сайхан дууны даль жигүүр нь бил ээ, би

	Жадигийн9 эр чи ер нь, хэрээ мэдэж яриарай,

	Жигд шулуухан хулсыг хугалах гэдэг амаргүй шүү!

	 

	Ахтаан

	Алтайн цаст оргилын Ага-йыга нь бил ээ, би

	Ард олны хайрласан хүслэнт загал нь бил ээ, би

	Наран салхи үзээгүй гундсан цагаан царай чинь

	Намар орой цагийн хатсан тариа шиг харагднам.

	Амьдрах үхэхийн жамыг мэдүүштэй байдаг юм шүү

	Ариун Исламын горим, хэцүү хатуу байдаг юм шүү

	Арван есөн настай10 Агабалаа бүсгүй чамайг

	Адбиш ариухан гэж, хэн дэмий юм чалч аа вэ?

	 

	Агабалаа

	Жадгийн бор хир эр ээ, амаа мэдэж яриарай

	Зайлуул даа тэр аргагүй чи яахин мэдэх вэ

	Цагаан яст дээдсийн над шиг үр садас

	Чамаас уг үндсээ бүү хэл хальсаа ч харамлана шүү.

	 

	Ахтаан

	Ноёны охин таны уур яасан их вэ?

	Найр тавьсан олныхоо хайр хүндлэлд бишир,

	Эцгийг чинь манайхан Алатаугийн нүүдэлчин11 гэдэг

	Энэ Кэрэйнхэн найр тавин хэдхэн малаар авсан гэдээг.

	Эцэг өвгөдийн мань тэр хишиг буянд баярла

	Эмэгтэйчүүдийг авах үнэ, харчуулын уутанд байдааг

	Ага-иыга хаа хэдийд ч, нам газар буудаггүй ээ,

	Ау Жайрын танхил чи, мэдэх ч үгүй биз ээ, түүнийг.

	 

	Агабалаа

	Угсаат хүнийг нүүдэлчин гэж дэмий битгий солиор

	Удам түүхээ мартсан, унхиагүй тэнэгүүд биш ээ, бид!

	Олны дунд ингэж, амаа мэдэхгүй бурвал чинь

	Одоохон эндээс чамайг хөөгөөд гаргана мэдэв үү!

	 

	Ахтаан

	Агабалаа-ау, юу гэнэ ээ, чи, дэмий битгий сүр сар хий

	Амандаа орсныгоо бурдаг нь Ахтаан чинь биш шүү,

	Их Кэрэйн үр садыг ингэж муучилж байгаад

	Үнсээ хийсгүүлж орхивол чинь хөөрхий биш үү, чамд!

	 

	Агабалаа

	Жайр шиг минь сайхан саруул нутагтай юу, чи?

	Шаппасынхан12 шиг их нүнжиг буянтантай юу, чи?

	Олон жил хар хятадын омгийг дарж байсан

	Омголон ноён Мамаан13 шиг эртэй бил үү, та нар?

	 

	Ахтаан

	Манай нутгийн баяныг яаж чи үз ээ аж дээ,

	Далай их жимсийг нь ч амталж үзээгүй болов уу?

	Үзэсгэлэнт баян Алтайн, хаагуур нь ингэж гарахаараа

	Өчүүхэн тэр Жайраараа түрээ баринам бэ, Агабалаа!

	Ахтааны аялах дуу салхин хурдан хүлэг!

	Алдарт Ошин14 баатраа би магтвал яана даа!

	Мамаан чинь нээрээ үхэшгүй баатар төрсөн бол

	Магтаалт Жайрт чинь яагаад амь дүйж ирсэн бил ээ?

	Ахтааны үгийг сонсоход биеэ барилгүй болдоггүй шүү

	Ая дуу минь дөнгөж л ундарч эхлэх гэж байна

	Хар Шаарт15 ван ноёны нөмөр сүүдэрт хоргодож

	Хулгайч нар16 юунд эрх ямба горилном бэ?

	 

	Агабалаа

	Мамаан шиг зоригт баатрыг та нар үзээгүй ээ!

	Манай Жайрын цуутай ганц их хүчтэн

	Танай Кэрэй хөөрхий дөрвөн Укурдайд17 захирагдаж

	Балай Хятадын дарлалд үйлээ үзэж байл уу?

	Хасаг гэдэг хэзээнээс дээрээ эзэнтэй байлаа

	Харсан үзсэн бүхнээр хан тэнгэр гэж сүсэлдэг биш үү,

	Кокейдей хамгийн түрүүнд Хятадыг зулгуйдан очиж

	Гүн зэрэг хүртэж, нүүрээ түлсэн биш үү.

	Эгээ түүнээс хойш танай дөрвөн Укурдай

	«Эзэн хааныхаа» савар луу эд малаа цутгахад

	Харин магтаалт Оспан18 чинь уршиг гай тарьж

	Хар толгойдоо зайлуул төмөр ногт хийлгэсэн бил үү?

	 

	Ахтаан

	Ошин баатар шиг эр танайд заяаж байсан уу?

	Олон түмний хэрэгт улаан цусаа өргөсөн шүү,

	Дунд Шүүжээс19 боссон урвуул дүрвүүл Кэрэйн

	Тунасан их нүүдэл Ошиний хүчээр ирсэн бус уу!

	За тэр цаг яах вэ, тэгээд өнгөрч гэж бодъё

	Заяасан баатар хөвгүүдээ ард олон мартахгүй

	Бейсембэ, Көкен, Топан, Хулбек20 дөрвөн Укурдай

	Бас л манай Кэрэйгээс гарсан төрсөн түүхтэй.

	Бейсембийн хүү Оспан тэдний дундаас тодорч

	Бүх казах түмнээ нэгтгэх гэж үзэлцсэн юм,

	Харийн хар Хятадтай малаар наймаалж байгаад

	Казах ардын үрсийг хүний нутагт зовоогоогүй юм.

	 

	Агабалаа

	Алтайнхаа ноёд баядыг шагшин сайрхаад яана аа

	Андахгүй бид, тэдний чинь, адгийн хар араншныг

	Хэнийхээ арьсыг хуулж, хэндээ тэлж өгдгийг нь

	Хэндээ барааны газраас нахис бөхөс хийдгийг нь

	Хэний сүүлчийн даагыг нь чагт ногтноос нь мулталж

	Хэзээ уургаа тавьж морин дээрээс буудгийг нь

	Ахтаан чамд би, үүх түүхээр нь хэлэх үү

	Аягүй байх бус уу, энд тэгж цэцлэхэд.

	 

	Ахтаан

	Ноёд баядад гэвэл ч манай танай бий юу

	Номхон ардын нуруунд адилхан суудаг бус уу?

	Магтаалт Мамаан баатар чинь олондоо ээлтэй бол

	Мянган хонийг21 нь юунд ардаас залгина вэ?

	Абаах22 Кэрэйн үрсийг хэн гүйцэж байлаа даа,

	Амьсгаа уужим нутагт нь юуг дутуу гэх вэ.

	Алтайн тэнэгэр дэвсгийг дамжин зуныг бараад

	Асралт Иртышийн хөвөөнд дүн өвлийг өнгөрөөдөг

	Сүүн цагаан сэтгэлт тэдний өөр хооронд

	Сүхний шаантаг аятай танайхан л ордог биш үү,

	Муу жигийн юманд танайхан мөн овтой доо

	Муур хулгана барихаас ч эетэй эвтэй байх шүү.

	Алтай сайхан нутагтай Абаах Кэрэй олонд

	Асар дэлгэр л сэтгэл аргагүй байж болно.

	Шунахай ховдог дайснаас ард олноо хамгаалсан

	Сыдик23 шиг баатар эр танайд заяасан удаагүй ээ!

	 

	Агабалаа

	Манай Жайрын ус тунгалаг харыг яана

	Малын бэлчээр нутаг сахлаг өвстэйг яана,

	Хар шаар, Жайр—залгаа орших нутаг

	Усан тэлмэн жороогийн удам судартай газар

	Хар Шаар нутаг-хөвөн зөөлөн шороотой

	Өвөл зун ялгаагүй, ээлтэй сайхан байдаг

	Тогоруу тоодог шувуу хөдөө хөвөөд нь цэнгэнэ

	Галуу нугас сүргээрээ цэнхэр нуурт шуугина.

	Цасанд дарагдсан Алтайгаа тэгтлээ магтаад яана,

	Санаа сэтгэл сэргээх сайхан юу байгаа юм бэ

	Өдөр бүр хуйрагнасан хүйтэн шуургыг нь магтана уу,

	Зүдэг гамшиг тарьдаг гантай зуныг нь бахдах нь уу!

	 

	Ахтаан

	Арван хоёр голоо ар өвөргүй асгаруулсан

	Алтайнхаа тэнүүн зоонд ногоон зуныг барахад

	Даага нь унагалж, тайлаг нь ботголдог гэдгийг

	Даяар Алтайгаас ондоо хаана сонссон бэ, та?

	Баян Алтай бидний хишигт сайхан нутаг

	Байгаль дэлхийн эрдэнэс, бөөн бөөнөөр хэвтэнэ,

	Навчин ногоон хөнжил, өвсөн торгон дэвсгэр

	Налгар их Алтай минь наран гиймэл нутаг.

	Аагтай улаан сонгино нь атгасан нударга шиг том

	Амтат элдэв жимс нь түүж баршгүй арвин

	Балын үнэрт цай нь бэрүүдийн алчуур шиг дэлбэнэ

	Галын улаан цэцэг нь газар бүрийд дэлгэрнэ.

	Алтайн шорооны өвс, эмийн сайхан ид шидтэй

	Аливаа өвчин эмгэгт тустай ачтай нь сайхаан,

	Арван хоёр Кэрэйг ар өвөртөө багтаасан

	Аюулхай цээжинд хадаастай халуун энгэрт нутаг.

	Алтайн уулсын орой од саранд ойрхон

	Алсаас ирэх салхинд нь ой модод баясна

	Алаг цэцгийн өнгө нь хивсний адил яралзана

	Алтлаг эрвээхэйн бүжих нь жавхлант охидын адил.

	Үзэсгэлэнт Алтайн хүн насан хутаг урттай

	Уранхан гуа охид нь цог хийморь бүрдмэл

	Алтайн сархдыг амсвал уруул салгахад бэрх

	Агт морьдыг нь унавал нуруунаас нь буух хэцүү.

	Алтайн асга хад аргал янгир дүүрэн

	Аргамаг хөлгөө унаад намнаж явах жаргал

	Тунгалаг усанд нь бэлчих загас жараахайг яах вэ

	Түүнийг хараад та нар арааны шүлсээ асгана.

	 

	Агабалаа

	Жайрын цээлхэн хөндийд дур зоргоор өссөн

	Вангийн харьяат бид жаргал дэлгэр билээ,

	Цагаан оросын самуун, зүсэн зүйлийн дажны

	Морин төвөргөөний чимээнд түгшиж үзээгүй сэн.

	Шунаг хар Хятадад хамгийгаа ховх соруулж

	Саяхан болтол та нар үйлээ үзэж байл уу,

	Арван хоёр Кэрэй гэж ам мэдэн хашхиравч

	Алтайн алган тохойд хоргоддогоо мэдэж байна уу?

	Магтаалт Алтайдаа та нар багтаж бүр ядаад

	Мал сүргээ хөөж Ховд руу босон одсоон

	Хор харанд өшсөн барлаг зарц нар чинь яалаа

	Хонзон өшөөнийхөө хариуд толгойгоо өгсөн сөн.

	Дуулах гэнэ үү чи, дуу надад ч байна л даа,

	Дуунд бас нарийн, учир ухаан байдаг шүү,

	Килан, Жарханбай, Изгутти24 хаачсан бэ, хэлээч

	Хятадын хар саварт тас базуулсан бус уу?

	 

	Ахтаан

	Ээ дээ, Агабалаа чи их сүрхий үгтэй юм

	Нээрээ ч чамайг танайхан дууч гэлгүй яах вэ.

	Хов живд та нарыг муухан гэж бодохгүй ээ

	Хотолд нэртэй Даймэжаан25 яасныг хэлж чадах уу?

	Агсам догшин морь шиг аашилж дэмээд яана

	Аль сайхан ухааны эргэж төөрөхийг хэлэх вэ

	Торгуудын ванд буудуулж алтан амиа гээсэн

	Атанбай, Байжуманыг26 танайхан л сайн мэднэ?

	Буянтай буурал Алтайг бузгай их «магтаж»

	Булагтай Жайр нутгаа бишгүй нэг гайхууллаа,

	Абаах Кэрэйн дээдэс аз хувьтай дээдэс сэн,

	Аяа Жанибек27 гэж олны итгэл хүлээсэн сэн.

	Агабалаа-ау хүн их ч Алтайтай эгнэхгүй ээ

	Алтай Ховд гэдэг захгүй өргөн нутаг

	Ижлээсээ салсан галууг сүрэглэсэн хон хэрээ

	Идчихдэг гэж ярьдаг ардын үг учиртай.

	Алтай Сайрь нутагт аав ээжээс заяачхаад

	Анх унасан нутгаа тэгж хэлж болох уу

	Жайрт ганц гэрээр танайхан урьд ирчхээд

	Торгуудтай газар нутаг булаалдан хөөрхий дээ...

	Нэг хэсэг л энд тоос манан хадаасан даа

	Нэгнийхээ малыг бишгүй, хэрчиж хөөж үзэв дээ,

	Өөр хоорондоо тэгж өлзий бус байсан чинь

	Өчигдөр л байсныг мартаж болох уу даа?

	 

	Агабалаа

	Элсэн цөлөөс28 ирсэн хэрмэл Кэрэйн хүүг

	Энд үгээр булахгүй бол би айтысаас гарахгүй

	Жайрт мөн Кэрэйнхэн бишгүй л байх юм,

	Зайлуул даа, түүнийгээ чи, мэдэхгүй ч болов уу!

	 

	Ахтаан

	Эзэгтэй минь та, эндүү ташаа өгүүллээ

	Энд тэнд дуучдаас бишгүй маргаан авлаа,

	Ингэхэд босмол тэнүүл нь би юу, та юу?

	Ингэж та цэцэрхэх юм бол хол явахад хэцүү!

	Миний ургасан үндэс Абаах Кэрэй билээ,

	Магад Дунд зуутаас тасран ирсэн билээ,

	Арван хоёр Кэрэйн алдар сууг дурдъя,

	Аргагүй эзэгтэй та, мэддэг ч үгүй байна.

	Кэрэйн их ах нь алдарт Итээл билээ,

	Хэзээний Алтай нутгаа арлан өвөрлөн ирлээ.

	Баатар төрсөн Зуухоа29 Кэрэйнхээ төлөө үргэлж

	Балмад дайсантай тулсаар орчлонгоос одсон шүү.

	Арван хоёр Кэрэйн дараа нь Молх Каракас гэдэг

	Араас нь Көнсадыг30 Мэргэд гээд л ордог юм даа,

	Жастабай Сарбас хоёр тэгээд залгадаг юм.

	Сартокай31 баатар тэдний уриа дуудлага нь билээ.

	Арван хоёр Кэрэйг ах нь тоолж бараагүй л

	Аа тийм Чубарайгыр32 маань орно шүү дээ,

	Домогт гарсан Хожабэргэн33 гэж байгаа

	Доог тохуугүй хэлчихэд та нар эндэхгүй л дээ.

	Жантекей, Жадиг, Черуш тэгээд ордог учиртай

	Заавал ингэж дэсээр нь мэдэж байвал зүгээр

	Байталак34 Жантайз35 хэцүү цагт хүч нийлүүлж

	Байлдаан тулаанд тэд, мөчөө өгөхгүй явлаа.

	Жантекей, Жайдаг гэдэг хэнийхэн бэ, мэдэх үү?

	За тэгээд Найман Жанат, Малик манайд бий

	Жайрт толгой шургасан хар оргодол та нар

	За муу хувцасны эмжээр хоёрт ялгаа юу вэ!

	Арван хоёр омогтоо Жантекей нэртэй цуутай

	Алтай өргөн нутагтаа хайртай найртай билээ,

	Хултаболатынхан гэж чи бараг дуулаагүй биз ээ

	Хуудуугүй зээ нагац гэдгийг нь удам судар нь хэлнэ.

	Жантекейнхэн баян Алтайд багтаж ядсан малтай

	Зар цуунд гарсан хурдан жороо олонтой

	Сүйдик гэж садныхан нь бас өнөр өтгөн гээч

	За сонс доо Кулманбек, Кешу, Жайлау, Сары гэдэг хүүхэдтэй.

	 

	Шуйншалы Жантекейн бас нэг нэртэй хүү

	Мөн л Ботахар, Барак, Секел, Көбек хөвгүүдтэй

	Бээс Мамийн хар савраас тэд мултарч

	Бэлтэй Мардаамынхан гэж бид нэрлэх болсон юм.

	Танхил хонгор Агабалаа, та ингэхэд ер нь

	Тансаг их Алтай өргөн нутагт маань

	Самембет, Самырат, Бөкий, Оросын хүү,

	Санаж байна уу бас Төлөке, Куттиберд гэж байдгийг...

	Самембет гэзэг дарсан арван нэгэн хүүтэй

	Сан хөмрөг мал сүрэг гэвэл цадиггүй их

	Ахмад хүүхдүүдийг нь та ч бас л санахгүй биз

	Атанбай, Есентай, Есенбай гэдэг юм даа.

	Баден, Есагасы, Казыбек-хүүхдүүд нь цөм

	Бас л нэг их багтаж ядсан мал сүрэгтэй

	Самембетийн үр садыг амархан тоолж барахгүй

	Цаана нь Есдаулет, Есиркеп ч гэж бий.

	Акша, Берте, Каршау ингээд бүгд нийлээд

	Арван нэгэн хүүхэд нь гүйцээ биз ээ.

	Хүн мал нь хөдөө гадаа хөлхөн бүрхсээр

	Ховд руу зарим нь багтахгүй нүүлээ шүү дээ.

	Баян Алтайн Кэрэйхэн ийм л түүх судартайг

	Бага жаахан Агабалаа мэдэж авбал дээр

	Буянтай буурал Алтайг бүлээн ам бүлтэй нь

	Бүгдийг нь дайрч муулж яахин болох билээ

	Жайр жайр л гэнэ, Алтайгүй бол тэр юу вэ?

	Жайр жайр гэснээр сайхан болчихгүй шүү,

	Уур омог ч энд нэмэр тус болохгүй

	Ухааны саруул сайхан нь ийм юманд хэрэгтэй.

	 

	Агабалаа

	Холдох тусам гаардаг, хурдны сайн морь шиг

	Харилцах тусам гийдэг ухааны чинь сайхан энэ үү!

	Өндөр Алтай шигээ өргөн түүхийг чинь сонслоо,

	Өмгөр Жайраа магтан өөр хэлэх үггүй болов би!

	Нэлэнхий Алтайнхаа түүхийг нээрээ мэддэг байна, чи

	Нэр сүрийг минь унагаж нэмж битгий юм ярь!

	Ядахдаа Жайрынхнаа чам шиг мэддэг сэн бол

	Ярилцах үгтэй болохоо Агабалаа чинь одоо мэдлээ.

	 

	Ахтаан

	Алтайн ноён оргилд нь төрсөн шүү би

	Ахуй дээдсээ мэдэхгүй ая дуу чинь дуусаа биз!

	Ага-иыга музбалага мяндсан уяагаа аваад

	Ариун хөх тэнгэрт халин дүүлэн ниснэм.

	Хүчирхэг хумснаас нь ямар ч араатан гарч үзээгүй

	Хөх оргилын бүргэдийн үүрнээс би нисдэг юм,

	Жайрын нүд булаам тансаг цагаан үнэгнээс нь

	Занаж отож байгаад л дайран шүүрэх сайхан шүү!

	Ахтааны чинь дуулах ааг омог дөнгөж эхлэн

	Аргал угалз шүүрдэг Самрук шиг дэвж гартал

	Агабалаа чи ингэж замын дунд хоцорлоо,

	Айтыс өлзийтэй бай, аяны өлзий ерөөе!

	 

	1923 он.

	Алтай—Жайр

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Жайр — Алтайн торгуудууд нутагладаг Ил тарвагатай хэмээх нутгийн хэсэг. Агабалаа энэ нутагт төрж өсжээ




	[←2]
	 Би — Казахын эрхтэн ямбатныг дээдэлсэн нэр, тэдний дундаас төре
хэмээх нь хамгийн том Би-ноён мөн




	[←3]
	 Сибизага — Нэг төрөл хөгжим




	[←4]
	 Дуучдыг — гэдэг нь ганцхан дуу дуулдаг хүмүүсийг хэлж байгаа
биш ээ, харин ч бүх дууч, ерөөлч, магтаалч, хөгжимчид ялангуяа ардын билиг авьяастныг хэлж байгаа юм аа




	[←5]
	 Айтыс — Алтай-Жайр нутагт (Казахт) хүүхэн өгөлцөж, мал авалцан
найр хөл болоход голцуу айтыс хэмээх энэхүү цэц ухаан заасан уран
зохиолын маргаан явуулна. Худ бололцон танилцсан ийм найрт нутгийн ард олны дунд нэр цууд гарсан зохиолч найрагч нарыг зориуд урьж очуулдаг.
Айтыс ардын уран гүн ухаантны дунд болдог боловч үнэндээ бүх орон нутгийн ард түмний хүсэл мөрөөдөл илэрхийлсэн шинжтэй нэг төрлийн тэмцээн мөн




	[←6]
	 Тегермек — Айтыс явуулах том өргөө гэрийг хэлж байна. Айтыс
явуулахад зориулж барих энэ гэрийн тооныг олон баганаар тулах ёстой. Энэ гэр жирийн гэрээс үлэмж том учир унийг нь хатгах хүмүүс чац хүрэхгүй, нэг нэгнийхээ мөрөн дээр гарч унь хатгадаг гэдээг




	[←7]
	 Нэр төртэй, ёс хүндтэй гэрт орох хүмүүст зориулж гутлын оронд
өмсөхөд нь бэлдэж гэрийн хаяанд тавьсан гутал. Энэ гутал хээ угалзтай, оймстой, нарийн хийцтэй байдаг




	[←8]
	 Махпал — Агабалаа бүсгүйн туслагч эмэгтэй. Ийм эмэгтэй хөгжимч,
яруу найрагч хүн байна. Айтыст Агабалаа ялах ялагдах явдал энэхүү
Махпалаа туслагчаас ихэд шалтгаална. Ахтаан ч ийм туслагч Махпалтай байна




	[←9]
	 Жадиг — Алтайн унаган хүмүүс багтдаг нэг омог. Алтайд арван хоёр
Кэрэй казах байжээ. Кэрэй дотроо хамгийн том нь Казахыг бас гурван зуун өрх буюу Арган, Найман, Кэрэй, есөн буюу уйсан хэмээх дөрвөн угсаа болгон хувааж ч мөн үзэх нь бий




	[←10]
	 Ислам буюу Мусульман шашны номд арван гурван нас хэтэрсэн
охид ариун гэгдэх учиргүй гэж номложээ




	[←11]
	 1700-аад оны үед Жунгарт ялагдаад Кэрэйн хагас нь Жиньзянд
ирсэн гэдэг Тэднийг захирах хүн хэрэгтэй болжээ. Авлай хааны төрөл саднаас ноён худалдаж авах хэрэгтэй болжээ. Тэгээд Кокедей, Саман, Жавлга гурвыг авчирчээ. Гэтэл Кокейдей толгойлсон мянган өрхөө аваад бид хятадад даган алба өргөнө хэмээн хятад руу одож, Кокедей Бээжингээс ван цол хүртжээ. Хятад Кокедейгээс эр цэргээр алба залгах уу, эд малаар алба залгах уу? гэхэд бид малаар алба өргөе гэжээ. Тийнхүү шар ногтот морь хэмээн хэдэн мянган морь өгдөг байсан гэдээг. Энэ Кокедей найраглал дахь нүүдэлчин Киргизээс гаралтай. «Ноёнгүй албат иргэд байхгүй, уулгүй газар нутаг байхгүй» гэдэг Казах зүйр үг ийм учиртай.
Энэ санаа найраглалд манай Кэрэй та нарыг найр тавин хэдэн малаар
худалдаж аваагүй бол та юунд өдийд ийм их аз хувьтай байх вэ гэсэн
санаагаар Агабалаад зохиолч өгүүлсэн байна




	[←12]
	 Шаппасы — Тэр үед Жайр нутагт байсан Агабалаагийн талынхны
нэгэн их баян хүний нэр




	[←13]
	 Мамаан буюу жинхэнэ нэр нь Мамербек нь том ноён хүн. Удам
судрыг нь хөөн хэлэлцвэл Агабалаагийн өвөг эцэг болох хүн ажээ




	[←14]
	 Ошин — Алтайн бүх Жадиг омогтны ноён, мөн ч тэр цагтаа нэрд
гарсан баатар байсан учир зохиолч ийнхүү дурджээ




	[←15]
	 Хар Шаар — Алтайн Торгууд нутаг




	[←16]
	 Торгуудын мянган өрхийг захирсан ван ноёны өмөг түшиг бараадаж Агабалаагийн өвгүүд зугтаж очиж байсныг зохиолч энд хулгайч нар гэж хор маажин дурсжээ




	[←17]
	 Дөрвөн Укурдай — Кэрэйг дөрөв хувааж дөрвөн тайж захирч байжээ. Хар Ошин нь нэгэн Укурдайг захирагч байжээ




	[←18]
	 Хятад-Японы хооронд дайн самуун болж хятад Казахаас цэрэгт эрчүүдийг дайчлах гэхэд хар Оспан баатар, хятадыг эсэргүүцэж эр цэрэг өгөхгүй гэжээ. Тэгэхээр Хятадууд эр цэрэг өгөхгүй бол чамайг ална гэж толгойд нь төмөр ногт углаж ард түмний дундуур чирч залхаасан боловч хар Оспан бас бууж өгсөнгүй харин ард түмэн түүнийг ёстой баатар гэж алдаршуулан магтав. Хятадууд эр цэрэг дайчилж чадахгүйд хүрэхдээ эд мал авч байжээ. Ийнхүү дөрвөн Укурдайн нэг нь хар хятадыг ийм догшин ширүүн эсэргүүцэж ялж байхад нөгөө гурав нь тугалган жад шиг шамран няцаж хятадад зулгуйдан бууж элдэв сүржин бичигт гарын үсэг зурж эрчүүл залуусаа хар цэрэгт нь өгч байжээ




	[←19]
	 Казахыг гурван зуут болгон нэгэн үе бас хувааж байжээ. Түүний дунд зуутыг нь ийнхүү дунд шүүж хэмээн өгүүлжээ




	[←20]
	 Дөрвөн Укурдайн нэгэн үеийн захирагчид




	[←21]
	 Агабалаагийнхан албан татварт ард олноос мянга мянган хонийг хугацаатай авдаг байжээ




	[←22]
	 Арван хоёр Кэрэйн эх нь Абаах гэдэг домог түүхтэй. Тийм учраас тэр их эхийн нэрээр нэрлэдэг ёс ч бас байжээ




	[←23]
	 Хар Оспан баатрын дүү. Барагцаагаар яривал зуу гаруй жилийн өмнө, улаан хөлтөн гэж нэршсэн хятадын оргодол цэрэг Буурал тохойд орогнож байжээ. Тэдний байр сууцны ор үлдэгдэл одоо ч бий гэнэ. Хятадын тэр оргодол хулгай - самуун цэрэг сүүлд хөлжиж тэвээрээд нутгийн Казакийн ард олны өөдөөс байлдах цагт тэднийг дарж устгахад энэхүү Сыдик баатар гарамгай гавьяа байгуулжээ. Сыдик баатрын гол зэр зэвсэг нь нум саадаг байжээ. Сыдик хэмээх нь нэгэн зүйл саадаг мөн




	[←24]
	 Хятадын шунахай арга явуулгыг эсэргүүцэж боссон хүмүүс. Сүүлд хятадын зандалчдын гарт баригдаж Өлгийн цагаан голд харгисаар хороогджээ




	[←25]
	 Мамербек энэ нэртэй баатрыг хятадад ховлон цаазаар авхуулжээ




	[←26]
	 Эсэргүүцэж тэмцлээ гэж энэ сайн хүмүүсийг Мамербекийн шийдвэрээр хороожээ




	[←27]
	 Кэрэйн тэргүүн үзэлтэй бас нэг нэртэй баатар




	[←28]
	 Кэрэйг Оросын цөл нутгаас зугтаж ирсэн гэж Агабалаа доромж санаагаар өгүүлж байна




	[←29]
	 Хятадын зандалчидтай насан турш тэмцэл явуулсан энэ алдарт эр сүүлд заналт дайсныхаа гарт Буурал тохойд гунигтайгаар амь үрэгджээ




	[←30]
	 Уг нь олзлогдож ирсэн торгууд хүн. Сүүлд ял зэмгүй болж эрх чөлөөтэй амьдарч үр сад нь өсөж нэг омог болсон гэж ярьдаг. Көнсадык гэж ширэн нум саадаг гэсэн үг




	[←31]
	 Энэ баатрын алдрыг дайн тулаан, дайчин ариун үйлсийн уриа дуудлага, хурай заллага болгон дуудаж дээдлэн заншсан байнам




	[←32]
	 Чубарайгыр — Цоохор азарга гэсэн үг. Жадиг. Жантекей хоёрын нэг азарга адуу алга болжээ. Найманаас оргож ирсэн дээрэмчид аваад явжээ. Жадик, Жантекей хоёр араас нь хөөн одоход бүх адууг нь алаад ганцхан цоохор азарга үлдээгээд байжээ. Таван хулгайчийг авч иржээ. Тэднийг цоохор азарга гэж нэрлэжээ




	[←33]
	 Цоохор азаргынхны баатар




	[←34]
	 Черушийн баатар бөгөөд уриа нь юм




	[←35]
	 Жадикийн баатар бөгөөд уриа нь юм

